
Meeqqat inuusuttuaqqallu angerlarsimaffiup avataanut inissinneqartartut ikilisinniarlugit 

ilaqutariinnut iluaqutaasumik siusissukkut iliuuseqartarnnissamik Naalakkersuisut 

pilersaarusioqqullugit peqquneqarnissannik Inatsisartut aalajangiiffigisassaattut siunnersuut. 

Pilersaarusiaq juli 2022 naatinnagu Inatsisartunut saqqummiunneqassaaq.  

(Inatsisartuni ilaasortaq Jess Svane, Siumut) 

Siumumiit inatsisartunut ilaasortaq Jess Svane, Siumut Meeqqat inuusuttuaqqallu angerlarsimaffiup 

avataanut inissinneqartartut ikilisinniarlugit ilaqutariinnut iluaqutaasumik siusissukkut 

iliuuseqartarnissamik Naalakkersuisut pilersaarusioqqullugit peqquneqarnissaannik Inatsisartut 

aalajangiiffigisassaattut siunnersuutaanut. Pilersaarusiarlu juli 2022 naatinnagu Inatsisartunut 

saqqummiunneqarnissaanik saqqummiussinerani imaattumik oqaaseqassaagut. 

Siunnersuuteqartoq Jess Svane, Siumut qutsavigaarput Siumup pingaartilluinnagaani 

siunnersuuteqarmat. Tassa Siumumiit anguniartuartuuarput meeraq nunatsinni pitsaanerpaamik 

atugaqarnissaminut pisinnaaffimmini tamakkiisumik qinigassaqarluni atorluaasassasoq, aammalu 

qullersaninngaaniit tamakkiisumik pisinnaaffimminik pitsaanerpaamik isummersinnaatitaalluni 

aalajangeeqataasinnaanissaminik  tapersersorneqartuaannassasoq. 

Meeraalluniuna tujorminartumi peroriartortuulluni oqarsinnaassuseqarnani avataaninngaaniillu 

takuneqarsinnaanani  ilungersunartaqisoq. Tamatta meeraaneq aqqusaarnikuuarput 

assigiinngitsutigut. Uannut meeraasimaneq sakkortuumik atornikuusimallugu ullumikkut 

qujajuaannarpunga meeqqat pisinnaaffiannut isumaqatigiissummut ilaalersimagatta.  

Kalaallit nunatsinni qaassinnguimmitaava angajoqqaaminninngaaniit avissaartinneqarlutik 

timimikkut eqqarsartaatsimikkullu ikilerneqarnikuuppat? Inersimasuusugut inuttut 

annersinneqaraangatta inuunerup atugassaritaasut ajonartorsiortitsinnaasup qaangerniarneranut 

sakkussaqartarpugut inuunitsinniit ilikkarsimasatsinniit.  

Meeraq assersuutigalugu angajoqqaamiit qullersaniit avissaartitsisoqarneratigut inersimasutut 

sakkussaqartarnersoq immitsinnut aperisariaqarpugut? Naamik naamivik akissut erseqqissoq. 

Meeraq uagutsitulli saakkussaqartanngilaq taamatut pissusilersorfigineqaraangami. Anaanaq 

ataataq qanorluunniit ajortsigisumik ilioraluaraangata meeqqap nunarsuarmi 

uangiginerpaajuaannarpaa sorlaqarfigigamigimmi taakkua.  

Taamaattuaannanngilarli. Meeqqanukua tujorminartumik avatangiiseqartumik inuuneqartut 

toqqortuinermut ilikkartartut. Inersimasutulli oqaatiginninnissaminnut periarfissanik 

ilisimasaqartanngitsut. Taamaammat aamma nuannernerusumut inuuneqarnissaminnut 

ujartuisartunnguujuusut, neriuutigiuaannartarpaat ullup arlaanni iluatsinnissaminnut tassa 



 

malugineqarlutik takuneqarlutik iliuuseqarfigineqarnissaminnut. 

Periarfissamik nassaaraangamik Allaat angajoqqaamininngaaniit 

peersinneqarnissaminnik aperineqartillutik ajorinninneq ajortarlutik, tassa 

akuersaartarlutik. 

Meeraq anaanap naavani naartuunermini sunik tamani malussarniuteqarami avatangiisimini 

immersorneqalersarpoq, tassa suli inuunnginnermini. Anaanap naavaniilluni avatangiisit 

malugisinnaalersarpai soorlu; nipimi tusartinneqartarnermigut assersuutigalugu 

erinarsorfigineqarnermini, ataatap imaluunnii qanigisap anaanap naavatigut oqaluukkaangagu, 

asannittumik nipeqarluni imaluunniit aqassunneqarluni.  

Anaanaq eqqissisimasuulluni qasutinneqarnani naaminik paarsilluaraangat meeqqamut 

inuusussamut sunniutai kusanartuusarput. Tamanna misissuisartut oqaatigijuartarpaat. Soorlu 

Ippassaani katuami saqqummiisut ataatsimiititaliaminngaaniit peqataaffigisatta oqaatigigaat.  

Kisiannili aamma illuatungaani naartoq assigiinngitsutigut anaanap naavaniinnerani torinngitsumik 

ilaqutariit imaluunniit aappariit inuuneqaraangata, tamanna meeqqamut inuusussamut 

kingunerlutsisarsimasoq takussutissaqartarsimasoq saqqummiisut oqaatigivaattaaq. Tassa 

ingunngoreernermigut meeraanermini meeqqerivimmi takuneqarsinnaalersarsimavoq 

assersuutigalugu eqqissiviitsutut pissusilersortarneratigut. Tassa assigiinngitsutigut 

naarmiorineqarnermigut anaanaq toqqissisimanani inuusoq annilaanganermillu 

aqqusaagaqartartoq malugereersinnaasimagaat saqqummiisut oqaatigivaat. 

Meeqqat sapinngisamik angajoqqaaminiitsinnissaat tamatta sulissutigiuartussaavarput soorlu 

siunnersuuteqartup Jess Svanip siumumeersup siunnersuutimigut anguniarlugu oqaatigigaa. 

Meeqqamut toqqissisimanarnerpaaq peqatigiilluta ujartortuassavarput. Angajoqqaat 

inuunerminnik arlaatigut ikiortariaqartumik assersuutigalugu tujorminarsinnaasumik 

pissusilersorpata periuseq siullerpaasuaannassavoq ilaqutariit tamakkiisumik 

ikiorserneqarnissaannik aalajangersaqarnissarput. Tassa meeraq ilanngullugu 

ikiorserneqarnissaanik aalajangersagaq, angujumallugu meeqqamut tamatigut pitsaanerpaamik 

toqqissisimanarnerpaamillu inuunermini atugaqarnissaanik tunngavileeqataanissarput. 

Qinigassanilu kingullerpaajuaannassavoq aatsaat allamik periarfissaqanngiivippat meeraq 

angajoqqaavaniit avissaartinneqarnissaanik iliuuseqarnissaq. Meeqqamullu pingaarutillit 

nunarsuarmioqataasutut pisinnaatitaaffiinik paasititsiniaajuarnissaq pitsaasumik atuarfeqarfinni 

ingerlanneqartoq tamakkiisumik suleqataaffigiuassavarput. Piareersaatit angajoqqaanngortussanut 

siusissukkut paasititsiniutit pitsaasut soorlu MANU-kut ataavartumik ingerlanneqarnissaat 

sulissutigiussavarput.   

Siumumiit naalakkersuisut qujaffigissavarputtaaq siunnersuummut tapersersuillutik 

oqariartormata. Taamaalilluta Jess Svanip Siumumeersup siunnersuutaa taperserlugu 

aappassaaniinnginnerani ataatsimiitialiamut susassaqartumut ingerlateqqipparput.    

